
IL-PASTORALI WARA L-PANDEMIJA
I1-knejjes vojta jaghmlulek ghafsa ta’ qalb! Imma x’inhu tassew vojt: il-knejjes jew ahna?

Smajt diversi presbiteri jilmentaw li jhossuhom dizorjentati ghaliex ic-celebrazzjonijiet
liturgici gew sospizi. Bhal donnu minhabba I-fatt li ma nistghux ingaddsu ghan-nies u langas
namministraw is-sagramenti, is-sacerdozju ministerjali taghna sar bla tifsira u inutli. Habta u
sabta l-pastorali taghna spiccat. Huwa fatt li anki xi laj¢i hassewhom mitlufin ghax ma
setghux jiehdu sehem fil-quddiesa — il-fatt li sabu ruhhom impediti milli jigu I-knisja ghall-
quddiesa kkundizzjona r-relazzjoni taghhom ma’ Alla. Konsegwenza ta’ dan ghamlu
pressjoni fugna biex inhaffu nergghu ghar-ritwali tas-soltu.

Minghajr ma ninstema’ li rrid nirrelattivizza 1-Ewkaristija u s-sagramenti 1-ohra, huwa fatt li
attitudni ta’ din ix-xorta fina s-sacerdoti u fil-laj¢i tikxef 1li ahna ghadna Knisja
“klerikalizzata” fejn l-azzjoni pastorali essenzjalment ghadha f’idejn il-presbiteru. Kollox
huwa ccentrat fuq il-kult. Bizzejjed nghidu li f’dan iz-Zmien tal-pandemija fgajna l-midja
socjali bil-quddies. Il-kreattivita pastorali tal-kotra rrisolviet ruhha fil-quddies. Ahna aktar
attenti li jkollna I-liberta tal-kult milli I-liberta fil-kult. Sewwa niftakru li lis-Samaritana
Kristu jispjegalha li “jigi Zzmien meta mhux fuq din il-muntanja taduraw lill-Missier, angas
f’Gerusalemm... imma tigi s-siegha, anzi issa hi, meta dawk li tassew jaduraw jibdew
jaduraw lil-Missier fl-ispirtu u l-verita” (Gw 4:22-24). Ghadna ma ntbahniex li 1-fidi taghna
ma tidentifikax ruhha mal-kult; hemm wagtiet fejn in-Nisrani jista’ jghaddi minghajr il-kult
minghajr ma jkun ixellef il-fedelta tieghu bhala dixxiplu ta’ Gesu. Inhoss li ghandi naghmel
din l-osservazzjoni ghaliex il-pastorali taghna hija pastorali madwar il-kult, specifikament
mal-kult tal-Ewkaristija. Fil-fatt, tnehhitilna 1-quddiesa man-nies u dhalna fi krizi. Aghar u
aghar, meta l-istess liturgiji 1i ghadna “ntellghu” assolutament ma jiftehmux mill-Insara
komuni. Biex tkompli tghaxxaq, aktar ma tkun okkazjoni solenni, aktar nedhew f’kult taht
forom arkajci li ghalkemm jappella ghall-ftit, forsi jpaxxi 1-ghajnejn u I-widnejn, imma mhux
lir-ruh. Kif jirrimarka xi hadd, “ghandna liturgija perfetta, imma liturgija Kostantinjana. Il-
bniedem ghandu bzonn il-komunita u ahna noffrulu l-ispettaklu”.

Wiehed ghalhekk jistagsi jekk il-knejjes vojta humiex sinjal u sfida gejjin minn Alla! Jekk
dak li ged nghixu f’dawn l-ahhar gimghat huwiex messagg gej minn fuq li bhal xafra ta’
qasba jrid jifthilna ghajnejna biex nintebhu bil-process li ghaddejjin minnu meta 1-knejjes
geghdin jitbattlu quddiem ghajnejna imma ahna ma rridux ninqalghu mir-raddi ibsin li



trabbew mas-snin! Napplikaw hafna mill-energija taghna biex “nikkonvertu” lis-soc¢jeta
sekularizzata ta’ zmienna; imma huwa urgenti li nuzaw l-energija taghna biex “nikkonvertu”
ahna — biex issehh il-“konverzjoni pastorali” li jitkellem dwarha 1-Papa Frangisku. Inkunu
naghmlu suwicidju jekk, meta tghaddi I-pandemija, pastoralment nergghu nirritornaw ghal
dak li dejjem ghamilna sal-lum. Hemm ekklezjologija gdida, biex ma nghidx teologija gdida,
u pastorali gdida, u issa huwa I-waqt li jsiru dawk 1-ghazliet biex naghtu gafas gdid.

Din il-krizi tal-Covid-19, li 1-effetti taghha ser jibqghu maghna, taf tkun appuntament storiku
ghalina bhala Knisja biex il-Vangelu ta’ Gesu Kristu jerga’ jiehu ¢-centru. Ghalkemm f’dawn
l-ahhar snin hadna diversi inizjattivi biex il-Kelma tkun f’hogor hafna, irridu nirrikonoxxu li
l-analfabetizmu Kristjan ma naqasx — hafna ghadhom sajmin mill-Vangelu u min ma jafx il-
Vangelu ma jafx lil Gest. Minghajr sagramenti nistghu nghaddu, imma minghajr Vangelu
mmutu. Mhux bizzejjed li I-gemgha tiltaga’ biex tagsam il-hobz fuq il-mejda tal-knisja; kull
familja trid tircievi I-ghajnuna biex bhala “knisja tad-dar” tkun tista’ tagsam il-hobz fuq il-
mejda tal-kc¢ina. M’hemmx gsim tal-hobz Ewkaristiku u tal-Kelma jekk wiehed ma jasalx biex
jagsam il-hobz ma’ min ma ghandux (djakonija) — “il-fogra huma teologikament il-wic¢ ta’
Kristu”.

[1lum id-djakonija hija t-triq ipprivileggjata biex wiehed iduq l-imhabba Kristjana. I1-Vangelu
jigi kkomunikat mhux tant bil-predikazzjoni dagskemm bil-qadi. Hafna jersqu lejn il-Knisja
mhux ghax ikunu attendew ghall-katekizmu, imma jekk ikunu ghamlu esperjenza djakonali
sinifikattiva. Kif jghid il-Papa Frangisku, jekk ninzlu fost il-foqra, niskopru lil Alla.
Ghalhekk, dagskemm huwa mehtieg “i¢-centru tad-duttrina” fil-komunita parrokkjali, huwa
importanti wkoll 1i jkun hemm il-mensa dei poveri fis-sens wiesa’ tal-kelma. Min jghid li
m’hawnx foqra jfisser li mhux f’kuntatt mar-realta ta’ madwaru. Din il-pandemija kixfet li
ma ahniex organizzati bis-serjeta f’dak li ghandu x’jagsam mal-karita.

Fl-Atti tal-Appostli nsibu deskrizzjoni qawwija ta’ din il-liturgija fil-familja — “domus
ecclesice”: “Kuljum kienu jmorru fit-Tempju flimkien, jagsmu 1-hobz fi djarhom, u jissiehbu
fl-ikel bi qlub ferhana u safja” (1:46). Bizzejjed niftakru li fit-Testment il-Qadim id-dar
kienet il-post fejn Alla kien jimmanifesta ruhu, fejn kienet issir 1-aqwa celebrazzjoni tal-fidi
(I-Ghid). Fit-Testment il-Gdid kien fid-dar li twettqet 1-Inkarnazzjoni, li tkantaw il-kantici tal-
Magnificat u 1-Benedictus, li saret 1-Ewkaristija, li sehh Ghid il-Hamsin. Fl-ewwel zewg sekli
1-“Knisja tad-dar” kienet kollox.

Billi, kif jghid Cicerun, “historia magistra vite est”, huwa interessanti naraw kif meta fl-
istorja graw krizijiet kbar, il-Knisja dejjem irnexxielha “titwieled” mill-gdid. Fl-artiklu tieghu
“Questo e il momento per prendere il largo” it-teologu Tomas Halik isemmi tliet episodji
partikulari:



(1) Meta fl-ewwel zminijiet ingered it-Tempju ta’ Gerusalemm fejn Gesu kien imur jitlob, il-
Lhud u l-pagani sabu soluzzjoni kreattiva u kuraggjuza: minflok ma baqghu jiltaqghu
madwar l-altar tat-Tempju li ngered, bdew jiltagghu mal-mejda fil-familja, u flok is-
sagrificcju bdew jaghmlu talb privat u flimkien; minflok ma joffru s-sagrifi¢¢ju tad-demm,
bdew joffru “s-sagrifi¢¢ju tax-xufftejn”: ir-riflessjoni, it-tifhir u l-istudju tal-Kelma ta’ Alla.
Fl-istess zmien, meta l-Insara tal-bidu tkeccew mis-sinagoga, huma sabu l-identita proprja
taghhom. Meta gew fi tmiemhom it-tradizzjonijiet, kemm il-Lhud u kemm I-Insara tghallmu
jagbdu f’idejhom il-Ligi u I-Profeti u jaghtuhom l-interpretazzjoni taghhom. Mhix
sitwazzjoni tixbah lil din taghna llum?

(2) Meta fis-seklu hamsa Ruma ggarrfet, kulhadd ipprova jsib ir-raguni ghal din il-krizi. II-
pagani twebblu li kien kastig tal-allat minhabba 1-wasla tal-Kristjanezmu, filwaqt li 1-Insara
kkonkludew li dan kien kastig ta’ Alla ghax Ruma saret “il-prostituta tal-Babilonja”. Imma
Santu Wistin warrab dawn iz-zewg interpretazzjonijiet u zviluppa t-teologija tat-taqtigha
epokali bejn zewgt “ibliet” 1i kellhom ghal xulxin: ma kienx ged jirreferi ghall-Insara u I-
pagani, imma ghaz-zewg imhabbiet li hemm fil-qalb tal-bniedem: Il-imhabba egoista
maghluga ghat-traxxendent (amor sui usque ad contemptum Dei) u l-imhabba li tinghata u
hekk issib lil Alla (amor Dei usque ad contemptum sui). Forsi din il-grajja epokali li geghdin
nghixu ma titlobx minna teologija gdida tal-istorja kontemporanja u vizjoni gdida tal-Knisja,
kif qged jindikalna 1-Papa Frangisku? Kif jghid it-teologu Ortodoss Pavel Nikolavic
Evdokinov, “hafna drabi ahna nafu fejn tinsab il-Knisja, imma ma nafux fejn il-Knisja
ghadha mhix prezenti”.

(3) Fiz-Zminijiet tan-Nofs, il-Knisja kienet eccessiva fl-uzu tad-dixxiplina u “pprojbiet” lil
diversi milli jersqu ghas-sagramenti. Konsegwenza ta’ dan, l-Insara bdew ifittxu modi kif
jidhlu f’relazzjoni personali ma’ Alla. Kien hawn li nibet moviment tal-mistici li mbaghad
hejja t-triq ghar-Riforma, mhux biss dik li wettqu Luteru u Kalvinu, imma anki r-Riforma
Kattolika li gabu 1-Gizwiti u I-misti¢izmu Spanjol. Kif dakinhar il-misti¢cizmu gab dan it-
tigdid, hekk ukoll illum trid tkun Knisja mistika li twelled mill-gdid il-Knisja f’pajjizna.

Ghalhekk din il-pandemija, aktar milli theddida ghas-socjeta u ghalina bhala Knisja, jekk
ahna nagixxu, taf tkun mument ta’ rigenerazzjoni. Qabelxejn, biex naslu halli nagixxu,
ghandna bzonn dak li jissejjah buon senso, imma kif josserva A. Manzoni, “buon senso c’era
ma se ne stava nascosto per paura del senso comune” (I Promessi Sposi). Il-buon sens ma
jfissirx li haga tikkusidraha tajba ghax kulhadd ikun ged jghid li hija f’lokha. Imma mbaghad,
biex kemm jista’ jkun naslu halli nkunu nafu b’certezza xi jrid jghidilna Alla permezz ta’ dan
kollu, ghandna bzonn naghmlu dixxerniment personali u komunitarju. Dan huwa dmir ta’
kulhadd, partikularment taghna li ahna msejhin biex “immexxu”. Ir-responsabbilta tat-



tmexxija hija tqila hafna, ghax barra li hafna drabi ssib ruhek f’kuntest li dawk ta’ madwarek
ma jifhmukx u jaghmlulek rezistenza biex lill-gifen ma tibdillux ir-rotta, wiehed jaf li fl-
ahhar irid jaghti rendikont lil Alla ta’ ghemilu.

Jekk din mhix l-ahhar laggha tieghi maghkom bhala Kullegg tal-Kappillani, Zgur hija wahda
minn tal-ahhar. B’ec¢¢ezzjoni ghal tnejn minnkom, kont jien li lilkom ilkoll fdajtilkom il-
missjoni ta’ kappillani. Nirrakkomandalkom tfittxu u taqraw 1-omelija li ghamiltilkom fil-jum
tal-bidu uffi¢jali tal-parrokat taghkom u ssibu li kull darba kont inheggigkom biex taghtu
wicc gdid lill-Knisja prezenti fit-territorju taghkom. Infakkar biss fl-omelija li kont ghamilt
fil-konkluzjoni tas-Sena Pawlina fil-Munxar, fejn ghamilt sejha biex narmu minn fuq il-gifen
it-taghbija zejda li minhabba fiha 1-gifen ma kienx hieles biex jimxi mar-rih tal-Ispirtu. Fi
tmiem l-episkopat tieghi, ippermettuli nirrimarka li 1-gifen ghadu mghobbi.

F’dawn il-gimghat kulhadd jishaq fuq il-htiega tas-sanitization biex ma nlaqqtux mard fatali.
Dan it-tindif huwa mehtieg ukoll pastoralment. Ikun aktar nobbli jekk din iz-zabra
naghmluha b’ghazla konxja u hielsa milli, ghada pitghada, forsi meta jkun tard wisq, ikunu ¢-
cirkustanzi li jobbligawna naghmluha.



